
د حق او عدالت په نوم

په افغانستان کې د پیښ شوو نړیوالو جرمونو د پلټنې په موخه، نړیوالې جنایې محکمې ته د قربانیانو د شکایتونو ثبتولو په هکله 
د انتقالي عدالت د همغږۍ د ډلې

 اعلامیه

کابل- افغانستان

د ۱۳۹۶ کال د کب لومړۍ نیټه، د ۲۰۱۸ کال د فبرورۍ ۲۰

د ۱۳۹۶ کال د سلواغې د ۱۱ نیټې پورې نړیوالې جزایي محکمې ته د جنګي جرمونو او د بشریت ضد جنایتونو د ۱.۱۷ ملیون قربانیانو په استازیتوب ۷۵۰ د شکایتونو فورمې استول شوې دي. د افغانستان د وسله والو شخړو په تاریخ کې دا لومړی ځل دی چې یوه نړیواله جنایې محکمه د پیښ شوو جنګي جرمونو او د بشریت ضد جنایتونو د پلټلو په خاطر لیوالتیا ښیي. د افغانستان د وسله والو شخړو تاریخ د جرمونو او جنایتونو مرتکبین د جزا لیدلو څخه د بشپړ معافیت شاهد دی. د قربانیانو غوښتنې تل له پامه لویدلي دي. د دوه میاشتو په ترڅ کې نړیوالې جنایې محکمې ته د دومره لوړ شمیر شکایتونو استول د هغوی د عدالت غوښتنې ژوروالی او پراخوالی  په ډاګه کوي او هم د افغانستان له قضایي او عدلي سیستم څخه د هغوی ناهیلیتوب ښیي. 
سره له دې چې نړیواله جنایې محکمه د مهال له مخې نشي کولای د ۱۳۸۲ کال د غوایي ۱۱ څخه مخکې پیښ شوي جنګي جرمونه و پلټي، د انتقالي عدالت همغږۍ ډله په دې اند دي چې ددې محکمې څیړنې کولای شي د مجازاتو څخه د معافیت فرهنګ ته د پای ټکی کیږدي. دا ډله په دې باور دی چې دوامدارې سولې ته د رسیدلو لپاره، افغانستان د شخړو د پای ته رسولو لپاره د نورو میکانیزمونو ترڅنګ د عدالت محورو میکانیزمونو ته اړتیا لري. د قربانیانو مشروع غوښتنو ته پاملرنه کولای شی په افغانستان کې د سولې ټینګولو او دموکراسۍ رغولو بهیر ته ګړندیتوب ورکړي. 

نو له دې کبله د انتقالي عدالت همغږۍ ډله لاندې غوښتنې وړاندې کوي: 

نړیوالې جنایې محکمې ته ددې ډلی غوښتنې: 

۱- د نړیوالې جنایې محکمې د مخکینۍ مستقیمې خبرتیا څخه پرته په لنډ مهال کې د جنګي جرمونو او د بشریت ضد جنایتونو د قربانیانو لخوا د ۱.۱۷ ملیون قربانیانو په استازیتوب د ۷۵۰ د شکایتونو فورمو ثبتول، دا څرګندوي چې هغوی په افغانستان کې ددې محکمی د مداخلې غوښتونکي دي. د نړیوالې جنایې محکمې لومړۍ څانګه باید ددې قربانیانو غوښتنو ته درناوی وکړي او ددې محکمې د څارنوالۍ دفتر ته په افغانستان کې د بشپړو څیړنو د پیلولو اجازه ورکړي.   
۲- د قربانیانو د څرګندونو د راټولولو په پړاو کې، نړیوالې جنایې محکمې قربانیانو ته د معلوماتو رسولو په برخه کې د پام وړ کار ونه کړ. که چیرې دې محکمې د قربانیانو د حقونو او د هغوی د شکایتونو ثبتولو د بهیر په تړاو معلومات ورکړای وای، پرته د شکه د شکایتونو شمیر به له دې ډیر وو. نو ځکه له نړیوالې جنایې محکمې څخه غوښتنه کیږي چې په راتلونکي پړاو کې دا نیمګړتیا لمنځه یوسي او د معلوماتو ورکولو په برخه کې ډیر فعالیت وکړي.

۳ـ سره له دي چې د قربانیانو د حقونو ملاتړې ډلې دې محکمې ته د قربانیانو د شکایتونو ثبتولو په پړاو کې فعاله وو، خو د وخت د کموالي له امله ونتوانیدل اغیزمنه کار وکړي. له دې کبله، دا محکمه باید په راتلونکي کې په ټولو پړاوونو کې په ځانګړی توګه د معلوماتو ورکولو په برخه کې له دې ډلی سره په سلا مشوری سره کار وکړي.  
د افغانستان حکومت څخه ددې ډلې غوښتنې:

د اساسي قانون د مادو پر بنسټ، د افغانستان حکومت د افغانستان د خلکو د ارادې تمثیل کوونکی دی. نړیوالې جنایې محکمې ته د افغانستان د جنګي جرمونو د قربانیانو د شکایتونو استول، د هغوی غوښتنه چې د جزا څخه د معافیت فرهنګ ته د پای ټکی ایښودل دی، په ډاګه کوي. د افغانستان حکومت باید د اساسي قانون د څرګندو حکمونو په اساس د قربانیانو غوښتنو ته پاملرنه وکړي، د خپلو هراړخیزو همکاریو سره د نړیوالې جنایې محکمې قضایی مداخلې ته زمینه چمتو کړی، د جنګي مجرمینو د معافیت (د عمومي عفوی) قانون لغوه کړي او د ۱۳۸۲ کال د غوایي د ۱۱ نیټې څخه مخکې د پیښ شوو جرمونو د پلټنې ملي میکانیزمونه جوړ کړي. 
د سیاسي ګوندونو، رسنیو او مدني بنسټونو څخه ددي ډلې غوښتنې:

۱- مدني بنسټونه او رسنۍ د عمومي پوهاوي په برخه کې اغیزمنه نقش لري. له دې امله له هغوی څخه هیله کیږې څو ددې محکمې د کارونو د پرمختګ څخه څارنه وکړي او د نړیوالې جنایې محکمې په هکله د عامه پوهاوي د لوړلو لپاره د پوهاوي پروګرامونو په جوړولو او پلي کولو سره خپله دنده سر ته ورسوي.

رسنۍ، مدني بنسټونه او سیاسي ګوندونه د عدالت محورو پالیسیو د جوړولو لپاره د عدالت غوښتنې په برخه کې اغیزمن نقش لري. له دې ډلو څخه غوښتنه کیږي چې د معافیت فرهنګ د لمنځه وړلو، د نړیوالې جنایې محکمې د حضور او د قربانیانو د غوښتنو څرګندولو لپاره د زمینې برابرولو پخاطر د افغانستان حکومت وهڅوي.  
په درناوي
د انتقالي عدالت د همغږۍ ډله

